
XVIII ғасырдың басында Қазақ хандығының сыртқы саяси жағдайы шиеленісті. 
Тəуке хан өзара тартыстарды уақытша тыйып, тыныштықты қалпына келтірген 
еді. Алайда сұлтандардың өз алдына оқшауланып, билік үшін күресуі көп ұзамай 
бірлікті бұзды. Қазақ қоғамының өз ішінде дағдарысты құбылыстар етек алды: 
көшпелі ұжымдар арасында ынтымақ болмады, алауыздық етек алып, рулық 
тартыс, билік үшін ішкі саяси күрес күшейді. Ал бұл жағдайды көршілер дереу 
пайдаланды. Жан-жақтан: солтүстік пен батыстан – Ресей мемлекетінің, 
шығыстан – жоңғарлардың, оңтүстіктен – Орта Азия хандықтарының саяси 
қысым жасауы айқын аңғарылды. Қазақ халқы үшін ең басты қауіп – Жоңғар 
хандығы тарапынан төнді. XVIII ғасырдың басында жоңғарлардың негізгі 
тайпалары: торғауыттар мен дербеттер Тарбағатай, Монғол Алтайы, Ертістің 
жоғарғы ағысын, хойттар Қара Ертіс салалары мен Қобда өзенінің алқабында, ал 
Іле өзенінің орта жəне жоғарғы салалары бойында чоростар, Жоңғар 
Алатауының беткейлерінде хошоуттар мекендеді. Жоңғар экономикасының 
негізі мал шаруашылығы болды. Мал басының өсуімен, жер көлемін кеңейту 
мақсатында жоңғарлар Қазақ хандығы территориясына шапқыншылықты 
жиілетті. Сонымен бірге жоңғарлар Қазақстанның оңтүстігіндегі сауда-қолөнер 
орталықтары шоғырланған қалаларды басып алуды көздеді.





1728 жылдан бастап жоңғар басқыншыларына қарсы азаттық күресте түбірлі бетбұрыс 
жасаған Итішпес көлінің маңындағы ауыр шайқасқа даярлана бастады (қ. Аңырақай 
шайқасы). Аңырақай шайқасы (1729 ж., кей деректерде 1730 ж.) — біріккен қазақ қолының 
жоңғар басқыншылығына қарсы жүз жылдық азаттық соғысында бетбұрыс жасаған ең ірі 
жеңісі. Саяси жəне əскери бірлікке қол жеткізген үш жүз жасақтары 1728 ж. бастап, Балқаш 
пен Шу бойына қарай жылжып, ұрысқа əзірлене бастады. Бұл кезде жоңғарлар қазақ жерін 
тұтастай иелену ниетінде еді. Қазақтардың əрекетін сезген олар да Шу мен Балқаштың 
оңтүстігінде үлкен шеп құрды. Үш жүз жасақтарының қимылын үйлестіру міндетін бас 
қолбасшы Əбілқайыр хан жүзеге асырды. Көптеген қазақ батырлары соғыс өнерін жетік 
білетіндігін көрсетті. Ұлы жүз қолын Жолбарыс хан мен Төле би, Орта жүз қолын қанжығалы 
Бөгенбай, шақшақ Жəнібек, қаракерей Қабанбай, Кіші жүзді тама Есет, шекті Тайлақ т.б. 
батырлар басқарып, үлкен ерлік көрсетті. Қазақ садақшыларының жеке жасағын ошақты 
Саурық батыр басқарды. Шайқасқа болашақ қолбасшы шапырашты Наурызбай да 
қатысқан. Бұл шайқаста көптеген батырлар жекпе-жекке шықты. Бұл соғыста көптеген 
атақты батырлар қаза тапты. Соққыдан есін жия алмай қалған қалмақтар сусыз сортаң 
жерде шөлге ұшырап, одан əрі соғыса алмай Аягөз Шарға қарай жөңкіле қашты.
Қазақтар бұл соғысты əрі қарай дамыта алмады. Оған шайқастың соңында Болат хан 
жараланып, қайтыс болғаннан кейін басталған тақ үшін талас кедергі келтірді. Көпшілік 
Болат ханның баласы жас Əбілмəмбетті қолдады. Бұған наразы болған Əбілқайыр майдан 
даласын тастап, Кіші жүздің қолын Ырғыз арқылы батысқа алып кетті. Орта жүз қолы 
Сəмеке хан соңынан солтүстікке бет алды. Бірақ Аңырақай шайқасындағы жеңіс қазақ 
халқының рухын көтеріп, болашаққа деген сенімін бекітті.
Халқымыз үшін Аңырақай шайқасының маңызы орыстардың Бородино даласындағы, 
Еуропаның біріккен қолының Ватерлоо, КСРО халықтарының Ұлы Отан соғысындағы 
Сталинград түбіндегі жеңістерімен бірдей.

Аңыракай 
шайқасы







Қабанбай (Ерасыл) батыр — XVIII ғасырдағы қазақ батыры, əйгілі қол-
басшы. Мəмбет — Қожақұл, одан Қабанбай батыр туған. 1691 жылы 
етегі Алакөлге малынып жатқан Тоқта-Барлық тауының маңында, 
Барқытбелдің күнгей жағына орналасқан Мəмбет ауылында Ерасыл 
(Қабанбай) дүниеге келген. Ол өзінің қайраттылығымен ғана басқа 
балалардан өзгеше болған жоқ, сонымен қатар оның арқасындағы 
қалың, қылдай түктері ерекшелендірді. XVIII ғасырдың бас кезінде, 
яғни 1702 жылы Барлықтағы алғашқы айқаста əкесі Қожақұл батыр аз 
адаммен қоршауда қалып, ақыры ауыр жарақаттан мерт болады. 
Ерасылдың он бірге жаңа толған кезі еді. Қожақұл батырдың көзі 
жұмылған соң бас иесінен айрылған Мəмбет ауылдарына жыл сайын 
ойраттар шабуыл жасап, тал түсте жылқыларын айдап əкете беретін 
əдет тапты. Сондай бір кезекті шапқыншылық кезінде қалмақтар 
жылқы күзетіп жүрген Қабанбайдың ағасы Есенбайды қолға түсіріп, 
қорлап өлтіреді. Аямас жауыздар қанжармен жас жігіттің қарнын 
жарып, шалажансар күйінде далаға тастап кетіпті. Есенбай жалғыз 
інісі Ерасылды маңдайынан шертпей, қатты еркелететін. Соның 
арқасында əкесінің де жоқтығы білінбей, жетімдік көрмей, бұла боп 
өскен еді.



Жоңғарларға қарсы күрес 
1723 жылы Түркістан қорғанысына, 1726 жылы Бұланты шайқасына, 1730 
жылы Аңырақай-Алакөл шайқасына, кейін Шыңғыстау, Ертіс бойындағы 
шайқастарға қатысып, Абылай ханның бас батырларының біріне айналады. 
1741 жылы Шыңғыстаудағы Шаған шайқасында ақбоз атпен топ жарып, 
жауға шапқаны үшін Дарабоз атанады. 1751 жылы Арқадан Оңтүстік 
Қазақстанға — Ханбаба (Барақ сұлтанның үлкен ұлы) жорығы жасалды. Ұлы 
жүз жасағын өзіне қосып алған 2 түмен қазақ əскері, Сыр бойы, Шымкент, 
Сайрам, Ташкент қалаларын жоңғарлардан тазартып, Ташкентте Төле бидің 
билікке келуіне көмектесті. Шыршық өңірінде Жоңғарияға айдалып бара 
жатқан бірнеше мың қарақалпақты құтқарып қалады. XVIII ғасырдың орта 
шенінде қазақ хандары билік үшін жүргізген күрес шиеленіскен шағында 
Барақ сүлтан Кіші жүздің ханы Əбілқайырды өлтірген. Қабанбай батыр Барақ 
сұлтанға кінə тағып, оның Жоңғар хандығымен жақындасуына қарсы əрекет 
жасады. Осыған орай Қабанбай батыр тек Орта жүздің ішкі жағдайларына 
ықпал етіп қана қоймай, Кіші жүзде болып жатқан тарихи оқиғалардың да 
бел ортасында болды. 1752-1754 жылдары Жетісу, Тарбағатай, Алтай 
өлкелерін жоңғарлардан азат ету жорықтарында Қабанбай басқарған қазақ 
əскері алдымен Ӏле, Балқаш, Қаратал өңірлерін жаудан тазартуға қатысқан. 
Осыдан кейін қазақ жасақтары Тарбағатайдың күнгейі мен теріскейінде екі 
бағытта шабуылға шыққан. Күнгейдегі өскер тобын басқарған Қабанбай 
сарбаздарымен Қаракөл мен Нарынды, Ұржар мен Қатынсуды, Алакөл мен 
Барлықты азат етіп, терістік бағыттағы Бөгенбай əскеріне қосылған. Баспан-
Базар, Шорға, Маңырақ шайқастарына қатысып, Зайсан, Марқакөл, Күршім 
өңірлерін азат еткен




